
একখানি ঘৰ দিয়া তাকে লাগি যাওঁ।

আপুনিয়ো দুঃখ ভিক্ষা কৰি মাগি খাওঁ॥ ১৯॥

বোলন্ত ঘাঘৰি মাজি ভাল বুলিলাঁহা।

তোমৰা আমাৰ দিন অনেক খাইলাহাঁ॥

আপুনিয়ো দুঃখ ভিক্ষা কৰি খোৱা যেবে।

মোৰ বৰ প্ৰতিষ্ঠা হোৱয় জানা তেবে॥ ২০॥

যতদিন থাকা মানে পুষিবোহোঁ আমি।

নাহি কোনো শঙ্কা মহা সুখে থাকা তুমি॥

এহি বুলি তাহাৰ৷ সবক ৰাখিলন্ত।

অন্ন বস্ত্ৰ দিয়া বহুদিন পুষিলন্ত॥ ২১॥

আঞ্জাখানি তাকো তাৰা কৰিবে নেদন্ত।

আপুনিয়ে তাৰা সবে কৰিয়া যোগান্ত॥

ঠাইখানি তাকো তাৰা আপুনি আতান্ত।

দেৱতো অধিক কৰি শুশ্ৰূষা কৰন্ত॥ ২২॥

মহাসুখে কতোদিন আছা তান ঠাই।

বোলন্ত ইহান সম উপকাৰী নাই॥






—কন্যা জন্ম—





হৰিষে আছন্ত তৈতে কতোদিন মানে।

কন্যা এক তান উপজিল সেহি থানে॥ ২৩॥

সৰ্ব্বগুণে গুণান্বিতা পৰমা সুন্দৰী।

নাম থৈলা উৰ্ব্বশী উৎসৱ আতি কৰি॥

একদিন মাজি, মাধৱক বোলা হাসি।

আমাৰ ঘৰত বাপু ৰহিলাহা আসি॥ ২৪॥

